
Annotatsiya: Maqolada umumiy o’rta ta’lim maktablarida matematika fanini 

o’qitishning maqsad va vazifalari, zamonaviy metodlari hamda bu borada ayni damda 

mavjud muammo-kamchiliklar xususida so’z yuritilgan. 

Аннотация: В статье рассматриваются цели и задачи обучения математике в 

общеобразовательной школе, современные методы, а также актуальные проблемы 

и недостатки в этой связи. 

Abstract: The article discusses the goals and objectives of teaching mathematics in a 

Ma‟lumki, matematika fani - abstrakt fan. Uning mazmuni boshidan oxirigacha 

inson tasavvurining va mantiqiy tafakkurining mahsulidan iborat. Fanning bunday 

abstrakt tuzilishi, o‟zini-o‟zi boyitib borishi, ya‟ni yangidan-yangi matematik 

tushunchalar va ularning xossalarini ma‟lum xossalardan hosil qila olish imkoniyati 

qadimdan insonning aqliy qobiliyatlarini rivojlantirishga xizmat qilib kelgan. Xatto 

matematik masalalarni yechish musobaqalari o‟tmishda inson aqlini peshlash vositasi 

bo‟lgan. Shundan kelib chiqadigan bo‟lsak, matematika fanining eng asosiy vazifasi 

aynan o‟quvchilarni o‟ylashga, to‟g‟ri, mantiqiy fikrlashga va mushohada yuritishga 

o‟rgatishdan iborat ekanligi oydinlashadi. Hech qaysi fan matematika fanichalik 

o‟quvchilarni o‟ylashga va fikrlashga majbur qila olmaydi. 

Matematika darslarida turli tuman masala, muammo va jumboqlarni yechish 

orqali o‟quvchilar to‟g‟ri fikr yuritish, mantiqiy fikrlashni o‟rganadilar. 

O„qituvchilarning matematika fanlarini o„qitishda yo„naltirilgan darslar jarayonini 

noan‟anaviy shakllarda tashkil etish, ta‟lim jarayonini mukammal andoza asosida 

loyihalashga erishish, mazkur loyihalardan oqilona foydalana olish ko„nikmalariga ega 

bo„lishi ta‟lim oluvchilar tomonidan nazariy bilimlarning puxta, chuqur o„zlashtirilishi, 

ularda amaliy ko„nikma va malakalarning hosil bo„lishining kafolati bo„la oladi. Ta‟lim 

jarayoni o„quv materiali mazmunini yoritishga xizmat qiluvchi muayyan mavzu 

bo„yicha nazariy va amaliy bilimlar majmuini ifoda etish imkonini beradi. Ta‟lim 

mazmunida, shuningdek, o„quvchilar tomonidan o„zlashtirilishi lozim bo„lgan 

tushuncha, ko„nikma hamda malakalarning hajmi ham o„z ifodasini topa olishi lozim. 

Zero, ta‟lim mazmunining g„oyaviy jihatdan mukammalligi o„quvchilar tomonidan 

muayan bilim, ko„nikma va malakalarning o„zlashtirilish darajasi bilan belgilanadi. 

Buning samarasi o„quvchilar tomonidan ma‟lum tushunchalarning o„zlashtirilishi, 

ko„nikma va malakalarning shakllanishini ta‟minlovchi shartlarning ishlab 

chiqilganligida namoyon bo„ladi. Matematika darslarida foydalaniladigan interfaol 

metodlardan bir nechtasining mohiyati va ulardan foydalanish usullarini ko`rib 

chiqamiz. 

“Fikriy hujum” metodi. Mazkur metod o„quvchilarning darslar jarayonidagi 

faolliklarini ta‟minlash, ularni erkin fikr yuritishga rag„batlantirish hamda bir xil 

fikrlash inertsiyasidan ozod etish, muayyan mazvu yuzasidan rang-barang g„oyalarni 

to„plash, shuningdek, ijodiy vazifalarni hal etish jarayonining dastlabki bosqichida 

paydo bo„lgan fikrlarni yengishga o„rganish uchun xizmat qiladi. 

“6x6x6” metodi. “6x6x6” metodi yordamida bir vaqtning o„zida 36 nafar 

o„quvchini muayyan faoliyatga jalb etish orqali ma‟lum topshiriq yoki masalanihal 

etish, shuningdek, guruhlarning har bir a‟zosi imkoniyatlarini aniqlash, ularning 

qarashlarini bilib olish mumkin. Bu metod asosida tashkil etilayotgan mashg„ulotda har 

birida 6 nafardan ishtirokchi bo„lgan 6 ta guruh o„qituvchi tomonidan o„rtaga 

tashlangan muammoni muhokama qiladi. Belgilangan vaqt nihoyasiga yetgach 

o„qituvchi 6 ta guruhni qayta tuzadi. Qaytadan shakllangan guruhlarning har birida 

avvalgi 6 ta guruhdan bittadan vakil bo„ladi. Yangidan shakllangan guruh a‟zolari o„z 

jamoadoshlariga guruhi tomonidan muammo yechimi sifatida taqdim etilgan xulosani 

bayon etib beradilar va mazkur yechimlarni birgalikda muhokama qiladilar. 

Matematika bu aniq fanlar guruhiga mansub bo‟lib, uni o‟rganish va tadqiqot qilishning 

boshqa fanlardan farq qiluvchi o‟ziga xos xususiyatlari mavjud. Jumladan: 

1) matematika predmetlarining abstraktlangan xossalarini o‟rganadi. Matematik 

ob‟ektlar mazmundan ajratilgan holda o‟rganiladi, ya‟ni ob‟ektning ta‟mi, hidi, qattiq 

yoki yumshoq kabi xususiyatlar inobatga olinmaydi. Chunki, matematik ob‟ektdagi bu 

xususiyatlar umumlashtiriladi, abstraktlanadi va uning yordamida matematik nazariya 

yaratiladi. 

2) matematik xulosalar (natijalar) asosan mantiqiy xulosa chiqarish bilan olinadi. 

Tajriba metodi bilan olingan natija matematika uchun to‟g‟ri hisoblanmaydi. 

3) matematik xulosalar rad qilinmas xulosalardir. 

4) matematikadagi paydo bo‟lgan abstraktsiyalar pag‟onasimon rivojlanadi, ya‟ni 

abstraktsiyadan abstraktsiyaga o‟tiladi. 

5) matematik natijalar universal xarakterda bo‟lib, bu boshqa sohalarga ham 

tadbiq etiladi. 

Matematika o‟qitishning  maqsadi quyidagi 3 omil bilan belgilanadi: 

1. Matematika o‟qitishning umum ta‟limiy  maqsadi. 

2. Matematika o‟qitishning  tarbiyaviy  maqsadi. 

3. Matematika o‟qitishning  amaliy  maqsadi. 

Matematika o‟qitishning umum ta‟limiy  maqsadi o‟z oldiga quyidagi vazifalarni 

qo‟yadi: 

a) o‟quvchilarga ma‟lum bir dastur asosida matematik bilimlar berish. Bu bilimlar 

tizimi matematika fani to‟g‟risida yetarli darajada ma‟lumot berish, ulami matematika 

faninng yuqori bo‟limlarini o‟rganishga tayyorlashi kerak. Bundan tashqari dastur 

asosida o‟quvchilar o‟qish jarayonida olgan bilimlarini ishonchli ekanligini tekshira 

olishni o‟rganishlari, ya‟ni isbotlash va nazorat qilishning asosiy metodlarini egallashlari 

kerak. 

b) o‟quvchilarning og‟zaki va yozma matematik bilimlarini tarkib toptirish. 

Matematikani o‟rganish o‟quvchilarning o‟z ona tillarida xatosiz so‟zlash, o‟z fikrini 

aniq, ravshan va lo‟nda qilib bayon eta bilish malakalarini o‟zlashtirishlariga yordam 

berishi kerak. Bu degani o‟quvchilarning har bir matematik qoidani o‟z ona tillarida 

to‟g‟ri gapira olishlariga erishish hamda ularni ana shu qoidaning matematik ifodasini 

formulalar yordamida to‟g‟ri yoza olish qobiliyatlarini atroflicha shakllantirish 

demakdir; 

v) o‟quvchilami matematik qonuniyatlar asosida real haqiqatlarni bilishga 

o‟rgatish. Bu yerda o‟quvchilarga real olamda yuz beradigan eng sodda hodisalardan 

tortib to murakkab hodisalargacha hammasining fazoviy formalalari va ular orasidagi 

miqdoriy munosabatlarni tushunishga imkon beradigan hajmda bilimlar berish ko‟zda 

tutiladi. Bunday bilimlar berish orqali esa o‟quvchilarning fazoviy tasavvur qilishlari 

shakllanadi hamda mantiqiy tafakkur qilishlari yanada rivojlanadi. 

O‟quvchilarda matematik tafakkurni va matematik madaniyatni shakllantirish. 

Matematika darslarida o‟rganiladigan har bir matematik xulosa qat‟iylikni talab qiladi, 

bu esa o‟z navbatida juda ko‟p matematik tushuncha va qonuniyatlar bilan ifodalanadi. 

O‟quvchilar ana shu qonuniyatlarni bosqichmabosqich o‟rganishlari davomida ularning 

mantiqiy tafakkur qilishlari rivojlanadi, matematik xulosa chiqarish madaniyatlari 

shakllanadi. O‟quvchilarni biror matematik qonuniyatni ifoda qilmoqchi bo‟lgan 

fikrlarni simvolli tilda to‟g‟ri ifodalay olishlari va aksincha simvolli tilda ifoda qilingan 

matematik qonuniyatni o‟z ona tillarida ifoda qila olishlariga o‟rgatish orqali ularda 

matematik madaniyat shakllantiriladi. 

